
1. VEKIRIN
(1 - 7)
BI NAVÊ YEZDANÊ DILOVAN Ê CEGERDAR

Pesin bo Yezdanê Xwedanê gerdûnê,

Dilovan ê Cegerdar,

Serdarê Roja Dadkirinê.

Tu yî yê em diperêsin, Tu yî yê em hawara xwe digihîninê.

Rêya rast nîşanî me bide,

rêya yên Te xweş viyane;

ne rêya wan yên xezeba Te lê ye

û rêwenda digerrin.

114. MIROV
BI NAVÊ YEZDANÊ DILOVAN Ê CEGERDAR 

(1 - 6)
Bêje: Xwe dispêrim Xwedayê mirovan,

Serdarê Mirovan,

Yezdanê mirovan

ji xirabiya yê pistepistker

yê dilwasiyan dixe dilê mirovan
– ca mirov be yan cin.

113. BERSPÊDE
BI NAVÊ YEZDANÊ DILOVAN Ê CEGERDAR 

(1 - 5) 
Bêje: Xwe dispêrim Xwedayê berspêdeyê

ji xirabiya Wî afirandî

û ji xirabiya tarîtiyê dema derdoran digire

û ji xirabiya wan yên pif dikin ben û girêkan

û ji xirabiya yê hesûd dema hesûdiyê dike.

112. BAWERIYA PAK
BI NAVÊ YEZDANÊ DILOVAN Ê CEGERDAR

(1 - 4)
Bêje: Ew, Yezdan, Yek e,

Yezdan e, Herheyî ye.

Ew ne ji kesî çêbûye û ne jî ti kes ji Wî,

û ti kes jî nîne hevberî Wî be.

111. BIZÎNG
BI NAVÊ YEZDANÊ DILOVAN Ê CEGERDAR
(1 - 5)
Bila bişkên destên Ebû Lehebî

û nemîne ew bi xwe jî!

Ne maldariya wî dê li hawara wî bêt,

ne jî malê wî berhev kirî dê kêrî wî bêt.

Ew dê di nav agirek gurr de bibe qeşqûlk,

jina wî dê êzingan bo gurrkirinê bîne,

bizîngek li stoyî.

110. PIŞTEVANÎ
BI NAVÊ YEZDANÊ DILOVAN Ê CEGERDAR

(1 - 3)
Dema alîkarî û biserkeftin ji Xwedê tê

û dibînî ku mirov kom bi kom tevlî dînê Wî dibin,

pesnê Yezdanê xwe bide û lêborînê hêvî bike

çiku Yezdan Lêbor e.

109. NEBAWER
BI NAVÊ YEZDANÊ DILOVAN Ê CEGERDAR

(1 - 6)
Bêje: Gelî nebaweran!

ez naperêsim wê ya hûn diperêsin,

û hûn jî naperêsin Wî yê ez diperêsim,

û ez dê neperêsim wê ya hûn diperêsin,

û hûn dê neperêsin Wî yê ez diperêsim.

We dînê xwe heye û min jî yê xwe.

108. BEREKET
BI NAVÊ YEZDANÊ DILOVAN Ê CEGERDAR

(1 - 3)
Me bereket li te kiriye

pesnê Xwedayê xwe bide û malê xwe gorî bike:

Dijminên te bê piştevanî ne!

107. ALÎKARÎ
BI NAVÊ YEZDANÊ DILOVAN Ê CEGERDAR
(1 - 7)
Tu dibînî kî ne yên ji dînî direvin?

Ew in yên sêwiyan xwedî nakin

û xwarinê nadin hejaran.

Wey li wan nivêjkeran

yên guh nadin nivêjên xwe,

yên tenê dixwazin bên dîtin

lê alîkarî hejaran nakin.

106. QUREYŞÎ
BI NAVÊ YEZDANÊ DILOVAN Ê CEGERDAR
(1 - 4)
Bo hevbendiya Qureyşiyan,

bo karwanên wan yên havîn û zivistanan,

bila bêt peristin Xwedayê vê peristgehê

yê xwarinê dide wan daku birsî nebin

û wan diparêze ji tirsê.

105. FÎL
BI NAVÊ YEZDANÊ DILOVAN Ê CEGERDAR
(1 - 5)
Ma nizanî ka Xwedayê te çi kir li xwediyên fîlan?

Ma ne Xwedê pûç kirin planên wan

bi şandina bareyên balindeyan dijî wan,

li wan barandin berên ji herriyê çêkirî

û ew kirin mîna qirşikên qetkirî?

104. TIRRANEKER
BI NAVÊ YEZDANÊ DILOVAN Ê CEGERDAR

(1 - 9)
Wey li yên tirraneker û lewçe

yên malî kom dikin

û bawer dikin ku malê wan

dê wan bikin nemir.

Bi sond, ew dê rikerast

bên avêtin nav Zirviçînkê.

Dê ji kû bizanî

ka Zirviçînk çi ye?

Agirê Xwedê yê geş e

ku hildibe dilan

û mîna banek li ser stûnan

wan diniximîne.

103. DANÊ ÊVARÊ
BI NAVÊ YEZDANÊ DILOVAN Ê CEGERDAR

(1 - 3) 
Sond bi danê êvarê!

Mirov dê têk biçin,

ji bilî wan yên bawerî hebe

û qenciyê bikin

û hev ber bi rastiyê û baldirêjiyê

def didin.

102. METH
BI NAVÊ YEZDANÊ DILOVAN Ê CEGERDAR

(1 - 8)
Methekarî berê we ji rastiyê digire

ta ku hûn diçin gorrê.

Lê hûn dê bibînin,

belê, bi rastî, hûn dê bibînin.

Xwezî we niha bidîta!

Hûn dê agirek gurr bibînin.

Hûn dê bi rastî bi çavên xwe bibînin!

Wê rojê hesab dê li gel we bêt kirin.

101. GURM
BI NAVÊ YEZDANÊ DILOVAN Ê CEGERDAR

(1 - 11)
Gurm!

Gurm çi ye?

Dê ji kû bizanî ka Gurm çi ye!

Ew roj e ya hemî mirov

mîna pelatînkan pelate ne

û çiya mîna hiriyê veçirrandî ne.

Yê teraziya wî giran be,

dê jiyanek xweş bijî,

lê yê teraziya wî sivik be,

dê cihê wî Dûjeh be.

Dizanî ka Dûjeh çi ye?

Agirek gurrî ye!

100. MEHÎN
BI NAVÊ YEZDANÊ DILOVAN Ê CEGERDAR

(1 - 11)
Sond bi mehînan dema çargavê dikin,

çirûskên agirî diçeqînin,

spêdeyan êrişê dikin,

tozê radikin

û li meydanê kom dibin!

Mirov bi rastî li Xwedayê xwe nankor in

û bi rastî jî ev dê bêt rûyê wan.

Ax, çend heyranî malî ne!

Ma nizanin ku dema gorr bên hilxewirandin

û ya dilê wan bêt diyarkirin,

Xwedayê wan ji wan agadar e?

99. LERZ

BI NAVÊ YEZDANÊ DILOVAN Ê CEGERDAR

(1 - 8)
Dema erd bilerize

û barê xwe derbîne

û mirov ecêbgirtî bimînin ka wê çi ye,

wê rojê ew dê bibêje çîrroka

fermana Xwedayê xwe.

Wê rojê mirov dê bên

yek bi yek kirinên xwe bibînin

Yê pilek jî qencî kiribe,

dê wê bibîne,

û yê pilek jî xirabî kiribe,

dê wê bibîne.

97. HÊZ
BI NAVÊ YEZDANÊ DILOVAN Ê CEGERDAR

(1 - 5)
Me Şeva Hêzê ev şandiye.

Dê ji kû bizanî ka Şeva Hêzê çi ye?

Şeva Hêzê ji hezar mehan bixêrtir e.

Wê şevê firrîşte û Giyan ji esmanan datên

û di hemî karan de bi destûra Xwedayê xwe ne.

Wê şevê ta elinda spêdeyê aramî serdest e.

96. BIXWÎNE
BI NAVÊ YEZDANÊ DILOVAN Ê CEGERDAR

(1 - 19)
Bixwîne, bi navê Xwedayê xwe, yê mirov afirandin,

afirandin mirov ji çipek xwînê.

Bixwîne: Xwedayê te merd e.

Xwedayê te, yê fêrî mirovan kir bi qelemî,

fêrî mirovan kir ew ya wan nedizanî.

Bi rastî, mirov rûdar in

çiku bawer dikin ku xurt in

lê her kes dê li Xwedê vegerre.

Çi dibêjî bo yê nahêle

yê benî nivêjan bike?

Ma ew li ser rêya rast dimeşe

û şîretên qenc li xelkê dike?

Yan xwe ji rastiyê vedide û jê direve?

Ma ew nizane ku Xwedê dibîne?

Bi rastî, ger ew ya xwe bernedin,

Em dê porrê wan bikêşin

ji nav wê gulolika derewîn û gunehkar!

Bila gazî heval û hogirên xwe bikin;

Em jî dê bangî dergevanên Dûjehê kin.

Na! Guh nede wan,

xwe daçemîne û nêzî Xwedayê xwe bibe.

94. REHETÎ
BI NAVÊ YEZDANÊ DILOVAN Ê CEGERDAR

(1 - 8)
Ma Me rehet nekir dilê te

û sivik nekir barê te

yê dê pişta te şkandiba

û ma Me bilind nekir navûdengê te?

Piştî tengasiyê berfirehî tê,

belê, piştî dijwariyê rehetî.

Dema te karê xwe qedand, xwe veşidîne

û ber bi Xwedayê xwe ve bilezîne.

93. NÎVRO
BI NAVÊ YEZDANÊ DILOVAN Ê CEGERDAR

(1 - 11)
Sond bi nîvro

û bi şevê dema bêpêjn dibe!

Xwedayê te ne tu hêlayî û ne jî li te bikerb e.

Axret bo te ji vê dinyayê baştir e.

Tu dê bi ya Xwedayê te bide te razî bî.

Ma ne Wî tu sêwî dîtî

û hewandî?

Ma ne Wî tu rêwinda dîtî

û înayî ser rêya rast?

Ma ne Wî tu hejar dîtî

û zengîn kirî?

Lewre zorê li sêwiyan neke

û xwestokan derneêxe;

dilovaniya Xwedayê xwe ragihîne.

92. ŞEV
BI NAVÊ YEZDANÊ DILOVAN Ê CEGERDAR
(1 - 21)
Sond bi şeva dinixîmîne

û roja diyar dike

û bi Afirînerê nêr û mêyan!

Bizavên we pirralî ne.

Yê malê xwe bide û hişyar be

û bawerî bi qenciyê hebe,

Em dê rêya wî asan bikin,

lê yê çepel û xwehez be

û bawerî bi qenciyê nebe,

em dê astengan bixin rêyê.

Dema ew têk biçe, malê wî ti mifayî nadiyê.

Rêberî ji Me ye,

û destpêk û dawî yên Me ne.

Vêca Ez we hişyar dikim ji agirê gurr:

Dê tê de bibin qeşqûlk yên riswa

- ew yên ji rastiyê direvin -

lê dê jê bên parastin yên qenc

yên ji malê xwe didin û pak dibin,

yên spasdariyê ji kesî daxwaz nakin

lê tek armanca wan xweşviyana Yezdanê Berz e.

Ew dê bên xelatkirin.

90. BAJAR
BI NAVÊ YEZDANÊ DILOVAN Ê CEGERDAR

(1 - 20)
Sond bi vî bajarî

- manê tu li wî dijî -

û sond bi yê rader û dûndeha wî.

Me mirov afirandine nav dijwariyê.

Ma ew bawer dikin ku ti kes nikariyê?

Ew pesnê xwe didin: "Min pirr malê xwe mezaxtiye."

Ma ew bawer dikin ku kes wan nabîne?

Ma Me nedane her yekî ji wan du çav,

zimanek û du lêv,

Û nîşanî wan nedane du rê?

Lê ew bi rêya evraz vemeşîn.

Dê ji kû bizanî ka rêya evraz çi ye?

Azadberdana koleyekî ye,

yan di rojek birsê de

xwarinê bidî sêwiyek lêzim

yan hejarek elemdar.

û herwa bawer bikî, rêya qencî 

û dilovaniyê nîşanî xelkê bidî.

Mirovên wiha li alê rastê ne,

lê yên baweriyê bi nîşanên me naînin

li alê çepê ne,

û agirek agirek li ser serê wan e.

89. ELINDA SPÊDEYÊ
BI NAVÊ YEZDANÊ DILOVAN Ê CEGERDAR
(1 - 5)
Sond bi elinda spêdeyê

û bi deh şevan

û bi kitan û cotan

û bi şevê dema dibore!

Ma ev ne sondek e bo yên têgihiştî!

(14 - 30)

Belê, Xwedayê te herdem nobedar e.

Dema Xwedê mirovan dicerribîne 

û ji wan re merd û camêr e,

ew dibêjin: "Xwedê bo min baş e."

lê dema Xwedê wan dicerribîne

û bi kêmî didiyê,

ew dibêjin: "Xwedê min rezîl û riswa dike."

Nê hûn bi xwe ji sêwiyan re nemerd in

û hûn bi rikeberî alîkariya hejaran nakin,

lê hûn mîrasa wan jî bi tevayî pûç dikin

û hûn dildarî pareyên xwe ne.

Dema dinya hat hêrandin

û Xwedayê te li gel ref bi ref firrîşteyan hat

û Dûjeh hat diyarkirin,

wê rojê dê qencî bêt bîra mirovan

lê ma êdî çi fêde jê heye?

Ew dê bibêje:

"Xwezî min bi saxî qencî kiriban."

Hingê kes azaran mîna yên Xwedê nade

û ti kes jî wek Wî bi nîr û zincîran girê nade.

Ey canê aram,

razî û hezkirî li Xwedayê xwe vegerre,

tevlî peristvanên min bibe

û têkeve nav Biheşta min!

87. YÊ BILINDTIRÎN
BI NAVÊ YEZDANÊ DILOVAN Ê CEGERDAR

(1 - 19)
Pesnê navê Xwedayê xwe, yê Bilindtirîn, bide,

yê afirand û dirûvand,

yê eyar û birêk dike,

yê çergehan şên dike

û paşî dike pûşê hişkole.

Em dê ji te re bixwînin daku ji bîr nekî,

ji bilî ger Xwedê bivê.

Ew her tiştê nepenî û diyar dizane.

Em dê ji te re asan bikin.

Hişyar bike: xwezî hişyarkirin bikêr ba.

Yê bitirse, dê ji hişyariyê fêr bibe

lê hişyariyê direvin yên riswa,

ew yên dê bikevin nav gurrtirîn agirî

ku dê tê de ne bimirin û ne jî bijîn.

Dilşad dê ew bin yên pakiyê bikin

û navê Xwedayê xwe bînin bîra xwe

û nivêjan bikin.

Lê we jiyana dinyayî xweştir divê

tevî ku Axret baştir û xweragirtir e.

Jixwe ev di pirtûkên berê de heye,

di pirtûkên Brahîmî û Mûsayî de.

77. YÊN ŞANDÎ
BI NAVÊ YEZDANÊ DILOVAN Ê CEGERDAR

(1 - 50)
Sond bi yên bi lez şandî,

yên zû dilezin,

yên belav dikin,

yên vediqetînin,

yên peyamekê tînin,

yên lê diborin yan hişyar dikin:

gefa li we tê kirin dê biqewime!

Hingê stêr dê bên ramalîn,

esman bêt vekirin,

çiya bên hêrandin

û dema peyamberan bi dawî bêt!

Kengî ye ew dem?

Roja veqetînê.

Dê ji kû bizanî ka roja veqetînê çi ye?

Wey wê rojê li yên nebawer!

Ma Me nebirandin gelên serdemên berê

û hin yên dî danîn şûna wan?

Em wisan li gunehkaran dikin.

Wey wê rojê li yên nebawer!

Ma Me ne hûn afirandine ji avek bêbiha

û bi cih kirin di zarrokdankek biewle de

bo demek diyarkirî?

Me wisan birêk kiriye

- jixwe Em bo birêkirinê pirr jêhatî ne!

Wey wê rojê li yên nebawer!

Me ne Me dinya kir war

bo candar û bêcanan

û çiyayên bilind lê bicihkirin

û ava hînik bo vexwarinê da we?

Wey wê rojê li yên nebawer!

"De herrin wê derê ya we bawerî pê nebû.

Herrin siya sê-çeq

ya ne sîberê dide ne jî ji gurriyê diparêze

lê çirûskên temetî hêştirên zer

bi bejna çiyayan bilind diavêje."

Wey wê rojê li yên nebawer!

Wê rojê nabe ew bipeyivin

û delîv nîne lêborînê bixwazin.

Wey wê rojê li yên nebawer!

Wiha ye roja veqetînê

ku em dê we hemiyan

û hemiyên berî we bicivînin.

Ger we hin plan hebin,

ka wan dijî Min bicerribînin!

Wey wê rojê li yên nebawer!

Yên qenc dê li bin siyê li ber kaniyê bijîn,

û dê li gor dilê xwe fêkiyan bixwin:

"Bixwin û vexwin, we noşîcan be

xelatê qenciyên we."

Wiha em qencîkeran xelat dikin.

Wey wê rojê li yên nebawer!

Bila hûn hê kêlîkekê bixwin

û zewqê bikin, hey gunehkarno.

Wey wê rojê li yên nebawer!

Dema ji wan re tê gotin: "Xwe biçemînin",

ew xwe naçemînin.

Wey wê rojê li yên nebawer!

Pa vêca ew dê ji çi bawer bikin?

72. CIN
BI NAVÊ YEZDANÊ DILOVAN Ê CEGERDAR

(1 - 28)
Bêje: Ji min re hatiye diyarkirin

ku komek cinan guhdarî kir

û got, "Me Gotarek ecêb bîstiye!

berî dide rêya rast,

lewre em jê bawer dikin

û em ti kesî nakin

hevberî Xwedayê xwe.

Û wa berz û bilind e

mezinahiya Xwedayê me

ku Wî ne ti jin û

ne jî ti kurr ji xwe re girtiye.

Bêhişên me derewên bêbingeh

li ser Xwedê digotin,

lê em bawer in ku nabe

ti mirov yan cin

bi çewtî û xwehrî

basa Xwedê bike.

Lê dîsan jî

hin ji mirovan hebûn

ku hawara xwe digihand cinan

lê vê hawarê ew hê kembaxtir kirin.

Wan jî, mîna we,

bawer dikir

ku Xwedê kesî sax nake.

Me xwest

razên esmanî seh bikin

lê esman tijî zêrevanên xurt

û agirên gurr bû.

Em li wir rûdiniştin

lê yê niha lê rûne,

dê bibîne ku pizotên agirî

li ber venayî ne.

Em nizanin ka nexweşiyek

bendewarî rûniştvanên rûyê erdê ye

yan jî Xwedê rêyek rast bo wan divê.

Hin ji me qenc in,

hin jî qet na:

Em bi rêyên cuda ve dimeşin.

Em dizanin ku em nikarin

pişta xwe bidin Xwedê

yan jî jê birevin.

Dema me Rêberî bihîst,

me bawerî pê anî.

Yê ji Xwedayê xwe bitirse,

ne hewce ye ji ne neheqî û têkçûnê bitirse.

Hin ji me xwe radestî Xwedê dikin,

hin jî xirrayî dimeşin.

Hin radest dibin, rêya rast dibijêrin,

lê yên xirrayî sotemeniyên Dûjehê ne."

Ger mirov bi rêya rast ve bimeşîna,

Me dê baranên boş bidan wan

daku wan bicerribînin.

Yê berê xwe ji hişyariya 

Xwedayê xwe bigire,

dê bikeve ber azarek dijwar.

Peristgeh tenê bo Xwedê ne;

ji bilî Xwedê, xwe nespêrin ti kesî.

Dema beniyek Xwedê

nivêjan bo Wî dike,

xelk hema xwe diavêje ser.

Bêje: Ez gaziya xwe digihînim

tenê Xwedê

yê ku ti kesî nakim hevberî.

Bêje: Ti kes nikare min ji Xwedê biparêze,

û ti stargeh ji min re nîne ji bilî Wî.

Erkê min tenê ragihandina

peyama Wî ye.

Bo yê neguhdariya Xwedê

û peyamberên Wî bike,

agirek Dûjehê heye

ku ew dê bi herherî tê de bimîne.

Ew bawer nakin

ta bi çavên xwe nebînin

ka çi gef li wan hatiye kirin.

Lê ew dê bibînin

ka kê alîkar hene

û kî ne yên qels û lawaz.

Bêje: Ez nizanim

ka gefên li we hatine kirin

dê di nêz de bi cih bên

yan jî Xwedayê min

demek dûr bo daniye.

Ew razan dizane

û wan ji kesî re

eşkere nake,

ji bilî ji peyamberên

xwe yên Wî bijartî re.

Ew çavdêran dide

pêş û paş wan

daku bizane ka wan peyama

Xwedayê xwe gihandiye.

Ew ji hemî kiryarên wan agadar e

û her kit tiştî dihijmêre.

57. ASIN
BI NAVÊ YEZDANÊ DILOVAN Ê CEGERDAR

Her tiştê li erd û esmanan

pesnê Xwedê dide

ji ber ku Ew Hişmend û Hêzdar e.

Ew e Serwerê erd û esmanan,

Ew e yê jiyanê dide û dimirîne.

Ew e yê her tişt jê tê.

Xwedê destpêk û dawî ye,

diyar û nepenî ye.

Ew e Yezdanê Hemîzan.

Wî afirandin

erd û esman

di şeş rojan de

û paşî li Erşê xwe bi cih bû.

Ew dizane ka çi diçe nav erdê

û çi jê derdikeve,

çi ji esmanan datê

û çi hildikeviyê.

Hûn li kû bin jî,

Ew bi we re ye.

Xwedê dibîne

ka hûn çi dikin.

Ew e Serwerê erd û esmanan,

û her tişt vedigerre bal Wî.

Ew şevê dike roj

û rojê dike şev

û Ew dizane

ka çi di dilê mirovî de ye.

Bawer bikin bi Xwedê

û bi peyamberên Wî

û parve bikin wî malî

yê Wî daye dest we.

Xelatek bihadar bendewarî wan e

yên bawer bikin û ji malê xwe bidin.

We çi ye

ku hûn bawer nakin bi Xwedê

û bi peyamberên Wî yên gazî we dikin

ku bawer bikin ji Xwedayê xwe

yê ku we peymana xwe

pê re daniye?

Xwedê nîşanên eşkere

bo beniyên xwe dişîne

daku wan ji nav tarîtiyê

bîne nav ronahiyê.

Û Xwedê ji we re

Dilovan û Mihrevan e.

Çima hûn malê xwe

di rêya Xwedê de nadin

tevî ku erd û esman

her yên Xwedê ne?

Ne mîna yên din in ew

yên malê xwe didin

û tê dikoşin di rêya Xwedê de

hê berî biserkeftinê.

Ew payebilindtir in

ji yên paşî wisan dikin

lê Xwedê soza xelatên baş
daye herdu cûnan.

Xwedê dizane

ka hûn çi dikin.

Kî dê deynek baş
bide Xwedê

daku Xwedê bi duqatî lê vegerrîne,

û xelatek bihagiran bendewarî yê deyndêr e.

Wê rojê dê bibînî

jin û mêrên bawer

û ronahiya li pêşiya wan

û li aliyê wan yê rastê:

"Îro mizgîniyek ji we re heye:

bendewarî we ye Baxçeyek

ku di newalên wî re robar diherrikin

û hûn dê bi herherî lê bijîn."

Aha ew e Biserkeftina Mezin.

Hingê jin û mêrên durû

dê ji yên bawer re bibêjin:

"Li benda me bisekinin

daku em çirîskekê

ji ronahiya we deyn bikin."

Lê dê ji wan re bêt gotin:

"Li pişt xwe bizivirrin

û ji wir bo xwe li ronahiyê bigerrin!"

Dîwarek dê li navbera wan bêt danîn

û deriyek dê lê be:

li hindirr dê dilovanî,

li derve dê azar hebe.

Yên durû dê gazî bikin:

"Ma em ne bi we re bûn?"

Û yên bawer dê bersiva wan bidin:

"Belê,

lê we xwe da xirrandin,

hûn man û biguman bûn

û xwestekên we hûn xapandin

ta ku fermana Xwedê hat.

Û yê Xapîner derew li ser Xwedê

bi we dan bawerkirin.

Vêca îro nayê pejirandin

ji we yan ji nebaweran

ti gerrew.

War û serdarê we agir e.

Ca çi binecihek riswa ye!"

Ma ne dem e

dilên bawer nefsbiçûk bibin

û bînin bîra xwe Xwedayê xwe

û wê rastiyê ya ji wan re dahatî

daku nebin mîna yên berî xwe

yên Peyam jê re hatibû şandin

lê bi borîna demê re

dilê wan req bûye?

Pirraniya wan gunehkar in.

Bizanin ku Yezdan

axa vemirî vedijîne.

Me nîşan ji we re eşkere kirine

daku hûn tê bigihin.

Yezdan dê duqat bike bo wan

yên bi malê xwe xêran bikin,

û xelatek bihadar bendewarî wan e.

Û yên ji Xwedê

û peyamberên Wî bawer bikin,

ew dilpak in

û dê bigihin hizûra Yezdanê xwe,

dê bên xelatkirin

û jiyana wan dê ron be.

Lê yên nebawer,

yên berê xwe ji nîşanan digirin,

dûjehî ne.

Bizanin ku jiyana vê dinyayê

tenê yarî, mijûlahî û keşxokî ye:

hûn methên xwe dikin

û hevrikiyê bi mal û zarrûzêçên xwe dikin.

Ew hemî mîna baranekê ne

ya giyayê ew dide, nebaweran şad dike

lê paşî dibeye, hişk dibe,

dibe pûş û ka.

Li dinyaya bêt

azarek dijwar heye

lê lêborîn û dilovaniya Yezdanî jî heye.

Herçi ev dinya ye,

tenê zewqek xapînok e.

Bilezînin ber bi cegerdariya Yezdanê xwe ve,

ber bi Biheştê ve

ya temetî erd û esmanan berfire,

ya hatî amadekirin bo wan

yên bawer bi Xwedê û peyamberên Wî.

Ev e dilovaniya Yezdanî

ya Ew dide wan yên Wî divê.

Dilovaniya Wî xurt e.

Her bela,

ya li dinyayê biqewime

yan bêt serê we,

hê berî bibe

di Pirtûkê de hatiye nivîsîn.

Ev bo Xwedê asan e.

Em vê ji we re dibêjin

daku hûn xeman nexwin

sera tiştên qewimî

û ehmeq jî nebin

bi yên Xwedê dayî we.

Xwedê hez nake

ji methekerên pozbilind

yên bi xwe nemerd

û berê xelkê jî didin nemerdiyê.

Yê berê xwe ji rastiyê bigire,

bila bizane

ku Yezdan Dewlemend û Pesindar e.

Me peyamberên xwe şandine

da nîşanên eşkere pêşkêş bikin,

û Me bi wan re şandine

Pirtûk û Terazû

daku mirov bi dadperwerî bipîvin.

Me herwiha şandiye asin

yê xurt û ji mirovan re mifadar

daku Xwedê bibîne

ka kî alîkarî Wî û peyamberên Wî ye

tevî ku ew nepenî jî bin.

Yezdan Xurt û Hêzdar e.

Me Nûh û Brahîm şandine

û peyambertî û Pirtûk

dane dûndeha wan.

Hin ji wan bi rêya rast ve dimeşin

lê pirraniya wan gunehkar in.

Piştî wan Me hin peyamberên din jî şandine.

Me şand piştî wan Îsayê kurrê Meryemê

û Me Mizgîn (Incîl) dayê.

Me cegerdarî û dilovanî xist dilê peyrewên wî,

lê wan bi xwe keşîştî peyda kir.

Ew ne bi fermana Me bû

lê wan bi xwe wisan kir

da xwe li ber dilê Xwedê şirîn bikin.

Ji wan, yên bawer dikin,

me xelatkirin,

lê pirraniya wan gunehkar in.

Gelî bawermendan,

ji Xwedê bitirsin

û baweriyê bi peyamberên Wî bînin

daku Ew bi duqatî

dilovaniya xwe diyarî we bike

û ron bike rêya we.

Yezdan Lêbor û Dilovan e.

Me ev diyar kiriye

daku yên xwedî-Pirtûk bizanin

ku ew ne serdarî dilovaniya Xwedê ne

lê hemî dilovanî di destê Wî de ye

û Ew wê dide her kesê Wî bivê.

Dilovaniya Xwedê xurt e.

24. RONAHÎ
BI NAVÊ YEZDANÊ CEGERDAR Ê DILOVAN

(35 - 42)
Yezdan ronahiya

erd û esmanan e.

Ronahiya Wî

mîna di kûrgeha pencereyekê de

dibiriqe.

Şûşeya çirayê stêrek çirîskdar e,

ya ku ne ji rojhilat û ne jî ji rojava ye.

Zeyta wê hema dê ronahî bida

ger agir vê neketiba jî.

Tê de Ronahiyek di ser ronahiyê re heye.

Yezdan vê ronahiyê digihîne

kesên Wî bivê.

Û Yezdan nimûneyan pêşkêşî mirovan dike.

Yezdan Hemîzan e.

Ev çira di wan xaniyan ve ye

yên yezdan rê daye bên avakirin,

yên navê Yezdan tê ve tê bilindkirin.

Spêde û êvaran li wir pesnê Wî tê didin

ew mirov yên bazarr û bazirganiyê

ji bîra wan nebirine Xwedê,

nivêj û zekat.

Ew ji rojê ditirsin

dema dê bi neramî biqute dil û bilive awir.

Teqwatiya wan dê bêt bibîranîn,

û Yezdan dê qenciyên wan xelat bike

û pirrtir jî dilovaniyê diyariyî wan bike.

Yezdan bêpîvan dide yên Wî bivêt.

Herçi kiryarên yên nebawer in,

mîna leylana li deştê ne:

yê tîn bawer dike ku avê dibîne

ta ku digihiyê û pê dihese

ku ti tişt lê nîne.

Li şûna hindê

ew li wir pêrgî Xwedê tê

yê heqê wî

bi temamî didiyê.

Xwedê bo heqdanê lezgîn e.

Yan kiryarên yên nebawer

mîna tarîtiya deryayek berfire û bêbin in

dema pêl mirovan di bin xwe ve dihêlin,

û ewr li raserî pêlan şorr dibin --

li wir tarîtî li ser tarîtiyê ye!

Dema destê xwe derbîne jî,

bi zor dibîne.

Yê Yezdan ronahî nedabiyê,

qet ronahî nîne.

Ma nabînî, çawan Wî dipesinîne

her tiştê li erd û esmanan,

û firrindeyên li esmanan difirrin?

Ew hemî dizanin lava ji Wî bikin

û Wî bipesinînin,

û Ew dizane

ka ew çi dikin.

Yezdan e Serwerê erd û esmanan,

û her tişt dê li Wî vegerre.

Wergerrandina hin beşên din jî yên Qur’anê berdewam e. Hêvîdar im bikarin di nêz de wan beşan jî diyariyî we xwendevanên hêja bikim.

- Husein Muhammed
PAGE  
4

